
Kalaallit Nunaannut aamma Kalaallit Nunaannit tunniussineq pillugu inatsisit pillugu  

siunnersuutip Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartut aalajangiiffigisassaattut siunnersuut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

Saqqummiussissut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

Siullermeerinninneq 

 

 

Kalaallit Nunaanni inatsisit atuutsinneqarnerannut suliassaqarfiup qaffassarneqarnissaanik 

Naalakkersuisuit ingerlaavartumik suliniuteqarnerannut atatillugu, taamaalilluni taanna 

sunniuteqarluartuussammat aamma ullutsinnut naleqquttuulluni, aamma innuttaasut 

kissaataannut inatsisitigullu naapertuilluartoqarneranik misigissusaannut 

naapertuutissammat, inatsisissatut siunnersuut manna saqqummiunneqarpoq. 

 

Inuup pinerluttuliortup akisussaatitaanissaanut aamma tamat oqartussaaqataanerannut 

aamma inuit pisinnaatitaaffiinut tunngasunik tunngavinnik naapertuuttumik 

isumagineqarnissaanut tatiginninneq, inatsisitigut naapertuilluartoqarneranik 

misigisimasaqarnermiippoq.  Taanna tassaavoq inatsisitigut isumannaatsuunissamut 

tunngaviulluinnartoq, uagut qaqugukkulluunniit illersugassarput. 

 

Taamaalilluni Kalaallit Nunaat soorunami tassaassanngilaq nuna, nunanit allamiut 

inatsisinut naapertuuttumik eqqartuussisutigoortumik sulissutigisitsinissaq 

pinngitsoortinniarlugu najugaqarfissaat.  Tunniussinissaq pillugu nunat tamat akornanni 

inatsisitigut suleqatigiinnitsinni killissarititaasut ullutsinnut naleqquttuunissaat, 

naammannissaat, aamma Kalaallit Nunaanni pissutsinut naleqqussarneqarsimanissaat, 

taamaammat qulakkiissallugu pisariaqarpoq. 

 

2024-imi pisumut atatillugu, tassani nunat tamat akornanni paarnaarusseqqusissut 

tunngavigalugu avatangiisit pillugit ilungersuussisoq tigusarineqarluni, tunniussineq pillugu 

inatsit atuuttoq 1967-imeersoq, piumasaqaatinut taakkununnga naammassinninngitsoq, 

erseqqissisimavoq. 

 

Taamaammat tunniussineq pillugu inatsimmik, Kalaallit Nunaanni pissutsinut 

naleqqussagaasumik, tunniussinissamut piumasaqaatit pillugit erseqqissunik aamma 

ullutsinnut naleqquttunik kiisalu tunniussinissaq pillugu sulianik suliarinnittarnermut 

ingerlatseriaatsinik aalajangersaasumik, suliap aallartinneqarnissaa pillugu Naalakkersuisut 

Inatsiseqarnermut ministereqarfik noqqaassuteqarfigisimavaat.  Tunniussineq pillugu 

maannamut inatsimmut allaanerulluni, inatsisissatut siunnersuutip aamma Kalaallit 

Nunaannut tunniussineq malittarisassiuuppaa. 

Inatsisissatut siunnersuutip inatsisitigut isumannaatsuuneq patajaallisarpaa, ilaatigut 

tunniussineq pillugu suliani aalajangigassanik aalajangiinissamut piginnaatitaanerup 

Inatsiseqarnermut ministereqarfimmit Kalaallit Nunaanni eqqartuussivinnut 

tunniunneqarnerisigut.  Kalaallit Nunaanni Politiini unnerluussisussaatitaasut 

tunniussinissaq pillugu noqqaassutinik naleqquttumik isumaginnissinnaanerat aamma 

sulianik ilisimasaqarluartumik tunngaveqarlutik eqqartuussivinnut saqqummiussinissaat, 

tassunga atatillugu aamma qulakkeerneqarpoq. 

 

Kalaallit Nunaanni oqartussaasut, isumalluutaareersut pisariaqanngitsumik artorsartinnagit,  

tunniussinissaq pillugu sulianik suliarinninnissaminnut pitsaanerpaamik 

tunngavissaqartinneqarnissaat, inatsisissatut siunnersuutip suliarineqarnerani immikkut 

ittumik ukkatarineqarsimavoq.  Aaqqissuussinernit piusunit tangertat, EU-mi Nunanilu 

Avannarlerni tunniussinermi ingerlatsinerit sunniuteqarluarnerulersinniarlugit 

ineriartortinneqarsimasut ilanngunneqarnerisigut, aalajangiinissamut piginnaatitaaneq 

annaanagu, aaqqissuussinerit iluaqutaannik uagut oqartussaasuutitta nammineerlutik 

iluaquteqarsinnaalernerat periarfissinneqarpoq.  Tassunga atatillugu nunanut avannarlernut 

tunniussineq pillugu inatsisiliorneq pisoqalinikoq, inatsisissatut siunnersuutip 

atorunnaarsippaa, tamatumalu kingorna taanna aaqqissuussinermik, nunat avannarliit allat 

naligalugit, nunani avannarlerni parnaarusseqqusissutinik Kalaallit Nunaata 

atuisinnaaneranik qulakkeerinnittumik taarserneqarpoq. 

 

Ataatsimut isigalugu malittarisassat naammattut aamma paasiuminartut inatsisissatut 

siunnersuutip matuma pilersippai, taakkullu tuniussinissaq pillugu noqqaassutit 

sukkasuumik, sunniuteqarluartumik aamma Kalaallit Nunaata soqutigisaanik aamma nunat 

tamat akornanni pisussaaffiinik naapertuuttumik, suliarineqarsinnaanerat qulakkeerpaa.  

 

Taamatut oqaaseqarlutik Naalakkersuisut immikkoortoq Inatsisartuni 

suliarineqartussanngortippaat. 

 


